
Ágrip 
 

Stærðfræði í leikskóla er mikilvægur hluti af starfi leikskólans. Samkvæmt aðalnámskrá 

leikskóla (2011) nefnist einn grunnþáttur menntunar, Sjálfbærni og vísindi. Það sem fellur 

undir hann þann þátt er að styðja eigi við stærðfræðinám leikskóla barna, strax frá upphafi 

leikskólanáms þeirra. Mín reynsla innan leikskólans segir mér að talsvert sé fengist við 

stærðfræðileg viðfangsefni innan leikskólans en oft á tíðum sé starfsfólkið, bæði 

leikskólakennarar og annað starfsfólk ekki meðvitað um í hvaða verkefnum stærðfræði felst 

og hvað hún er raunverulega stór þáttur í daglegu starfi leikskólans. 

Hér verða gefin nokkur dæmi um hvernig hægt er að styðja við stærðfræðinám 

leikskólabarna. Það verður fjallað um hvers vegna og hvernig stærðfræðinám eigi sér stað 

innan leikskólans, hvert hlutverk leikskólans og leikskólakennarans sé. Eins verða gefin dæmi 

um hvað leikskólakennarinn þarf að hafa í huga meðan á verkefnavinnunni stendur. 

Verkefnið var framkvæmt á þann hátt að skipulagaðar voru ákveðnar stundir þar sem 

fyrirframákveðin verkefni voru unnin með leikskólabörnum. Verkefnið var lagt fyrir og vinnan 

við viðfangsefnið var tekið upp, þau voru klippt niður í fjögur stutt myndbönd. Þessi 

myndbönd sem og greinargerðin er að finna á vefsíðu sem fylgir verkefninu ásamt ígrundun 

höfundar um verkefnið og hvernig fyrirlögnin gekk. Á vefsíðunni er að finna umfjöllun um 

stærðfræðinám barna sem og myndbönd með dæmum um verkefni sem hægt er að leggja 

fyrir leikskólabörn. Ég tel að með þessari leið, þ.e. myndböndum megi sýna 

leikskólakennurum og starfsfólki leikskóla á einfaldan hátt hvernig er hægt að styðja við 

stærðfræðinám leikskólabarna.  

1 Inngangur  

Eftir að ný aðalnámskrá leikskóla kom út árið 2011, hef ég orðið vör við að leikskólakennarar 

og starfsfólk leikskólanna virðist ekki vera öruggt með aðferðir og hugmyndir sínar um 

hvernig er hægt að styðja við stærðfræðinám leikskólabarna. Spurningar eins og „hvað felst í 

stærðfræðinámi leikskólabarna“ og hvernig fer það nám fram“ heyrast oft á tíðum. 

Leikskólakennarar þurfa að vera meðvitaðir um hvernig ræða má um stærðfræði við börn og 

hvaða stærðfræðihugmyndir leikskólabörn eru að glíma við.  Ég tel líka að leikskólakennarar 

og starfsfólk leikskólanna átti sig oft ekki alveg  á því hvað stærðfræði er mikill hluti af því 

starfi sem á sér stað innan leikskólans. 

Stærðfræði er nánast alls staðar ef þannig má að orði komast. Þar má nefna á 

útisvæðinu, í vettvangsferðunum, við matarborðið, í skipulögðum hópatímum sem og 

frjálsum leik barnanna. Mikilvægt er þó að hafa í huga að bakgrunnur leikskólakennara og 

starfsfólks leikskólanna er mismunandi sem og áhugi þeirra. Yfirleitt er það þannig að þegar 

áhugi og þekking er til staðar, þá gengur fyrirlögn verkefnanna betur og leikskólakennararnir 

verða meðvitaðir um hugtakanotkun sem og stærðfræðina í námsumhverfi leikskólans. Í 

kjölfarið á því má búast við að stærðfræðin fái meira vægi innan leikskólans, þar sem 

hugtakanotkun er í hávegum höfð.  

Eftir að hafa setið námskeiðið Umhverfi sem uppspretta náms, sem kennt er við 

Menntavísindasvið Háskóla Íslands, kviknaði áhugi minn á því að skoða nánar hvernig hægt 

er að kenna leikskólabörnum stærðfræði í gegnum leik og daglegt starf leikskólans. Þar sá ég 

hve auðvelt er að flétta þessa tvo þætti saman, þ.e. leikinn og stærðfræðina. Eftir að hafa 

ráðfært mig við Guðbjörgu Pálsdóttir, einn af kennurum námskeiðsins sem og leiðbeinanda 

minn í þessu verkefni, ákvað ég að lokaverkefni mitt til B.E.d prófs yrði vefsíða með 

myndbandsupptökum þar sem hægt væri að sjá hvernig leggja mætti stærðfræðiverkefni 

fyrir leikskólabörn og styðja á þann hátt við stærðfræðinám þeirra. Í greinargerð verður svo 

fjallað um inntak og leiðir í stærðfræðinámi og hlutverk leikskólakennarans. Ég vona að 

leikskólakennarar og annað starfsfólk fái hugmyndir og innsýn í leiðir til að skapa gott 

námsumhverfi í stærðfræði fyrir börn.   

2 Stærðfræði í leikskóla  

2.1 Af hverju stærðfræði í leikskóla?  

Til að ná árangri, bæði skóla og í lífinu sjálfu, er mikilvægt fyrir börn að ná góðum tökum á 

stærðfræði strax á leikskólaaldri (NAEYC, 2009). Stærðfræði er samofin svo mörgu í daglegu 

lífi, t.d. með því að telja, versla inn, finna út fatastærðir, elda matinn, og finna skiptimynt. 

Stærðfræðin getur þannig hjálpað til við marga hluti, t.d. að leysa vandamál og bera kennsl á 

ákveðin mynstur eða þemu. Teikningar barna eru t.d. eitt af því sem hægt er að nota til að 

ýta undir stærðfræðilega hugsun barna. Þar má nefna fjölskyldumyndir þar sem til dæmis 

hver einstaklingur hefur sína stærð og hægt er að ræða um það við börnin. Eins má taka það 

fram að sögur, bækur og þulur eru mikilvægir þættir í stærðfræðinámi barna. Þulur og 

söngvar geta auðveldað börnum að læra hluti eins og tölustafi og röð þeirra samtímis því að 

þau læra hluti eins og magn, stærð og form af lestri bóka (Pound, 2006). Því má með sanni 

segja að tíminn sem börn stunda nám í leikskóla sé mikilvægur, en á þeim tíma eru þau með 

virkum hætti að öðlast þekkingu á grundvallarhugtökum ásamt því að öðlast undirstöðufærni 

í talningu og reikningi. Hugtök og hugtakanotkun tengjast innbyrðis og gott vald á hugtökum 

og notkun þeirra hjálpar börnum og fullorðnum við að safna saman og flokka þau verkefni og 

upplýsingar sem þau fá.  

Það má segja að börn séu fædd forvitin og yfirleitt mjög upptekin af umhverfi sínu og því 

er mikilvægt fyrir kennarann að nýta sér þá forvitni og áhuga sem barnið hlaut í vöggugjöf 

(Charlesworth og Lind, 2007). Copley (2010) segir að öll börn hafi hæfileika til að læra 

stærðfræði. Þekkinguna geti þau öðlast í gegnum hversdagslega reynslu og óformlegar 

aðferðir við að takast á við aðstæður þar sem stærðfræðin kemur við sögu. Hún segir að 

stærðfræði sé fyrir alla. Ef börn fá ríkulega af námstækifærum á leikskólaaldri, þá ættu öll 

börn að þróa færni í stærðfræði. Einnig er það svo að börn nota stærðfræði oft á eðlilegan og 

fjölbreyttan hátt í daglegu lífi sínu eins og þegar þau segja „þetta er of stórt fyrir mig“ og 

„þetta er allt of mikið fyrir mig“. Með því að nýta þau atvik með hugtakanotkun í huga er 

hægt að auka skilning og áhuga á stærðfræði. Á þann hátt læra börnin að skilja umhverfi sitt 

og samfélag betur. 

Þar sem reynsla barna mótar í grundvallaratriðum viðhorf þeirra, svo sem til 

stærðfræðinnar þá er mikilvægt að námsumhverfið sé grípandi, hvetjandi og örvandi. Eins er  

mikilvægt að börn á leikskólaaldri þrói með sér skilning á stærðfræði með það í huga að þau 

geti leyst þau verkefni sem upp koma í daglegu starfi. Þannig öðlist börnin sjálfstraust og trú 

á því að verkefnið sé viðráðanlegt (NACEY, 2002). Því má segja að nauðsynlegt sé að börn 

tileinki sér jákvætt viðhorf til stærðfræðinnar strax á leikskólaaldri (NAEYC, 2009). 

2.2 Hlutverk leikskólans 

Í aðalnámskrá leikskóla (2011) segir að með almennri menntun sé ætlað stuðla að því að 

einstaklingurinn auki skilning sinn á bæði hæfileikum og eiginleikum sínum. Innan leikskólans 

er m.a. lögð áhersla á samskipti, bæði barna á milli og milli barna og fullorðinna.  

Leikskólakennararnir eiga einnig að bera hag barna fyrir brjósti og mikilvægt er að veita þeim 

öruggar aðstæður til leik og náms sem og örvandi námsumhverfi innan leikskólans. 

Mikilvægt er að hafa í huga að æskilegt er að nám fari fram í gegnum fjölbreyttan leik og 

skapandi starf barna. 

Leikur og stærðfræði tengjast innbyrðis í öllu starfi leikskólans. Bryndís Garðarsdóttir, 

Guðbjörg Pálsdóttir og Hrafnhildur Eiðsdóttir (2013) tala um að leikskólakennarar sjá að 

stærðfræðin er samofin flestu ef ekki öllu starfi innan leikskólans. Þar má t.d. nefna að kubba 

með kaplakubbum, en það getur verið góð leið til stærðfræðináms þar sem börnin geta bæði 

byggt frjálst og eftir fyrirmyndum. Þegar þau byggja eftir fyrirmynd, þarf að telja til að finna 

út hve margir kubbar eru hvar. Eins má tengja það stærðfræðinni þegar börnin perla, en þá 

eru þau að telja út og búa til mynstur. Einnig sjá leikskólakennararnir stærðfræði í því hve 

mörg börnin eru við borðið, að leika sér, hvort það er pláss fyrir fleiri og hve marga þá. Því 

má segja að stærðfræðin sé víða innan leikskólans, það þarf bara að átta sig á því hvernig er 

hægt að nýta hana betur í samskiptum við börnin. Guðbjörg Pálsdóttir (2013) segir 

stærðfræðinám leikskólabarna fari að stórum hluta fram í gegnum leik þar sem þau eru að 

kynnast nýjum hlutum. Þau eru að þjálfa ýmsa þætti, rannsaka og ígrunda nýfengna 

þekkingu sína. Leikur byggist á því að áhugi barns á viðfangsefninu sé til staðar og velji það 

því sjálfur. 

Í aðalnámskrá leikskóla (2011) er eins og áður hefur komið fram talað um stærðfræðileg 

viðfangsefni fyrir leikskólabörn. Grunnþátturinn sjálfbærni og vísindi er í heild sinni breiður 

og tekur yfir nokkur hlutverk. Þar má nefna að innan leikskóla á t.d. að búa til stundir þar 

sem börnin geta unnið að viðfangsefnum sem tengjast stærðfærði, t.d. að mynda tölustafi, 

tákn, mynstur, flokkun, rökhugsun og það að draga ályktanir. 

2.3 Hlutverk leikskólakennarans    

Hlutverk leikskólakennarans er viðamikið og ber hann mikla ábyrgð í námi leikskólabarna. 

Hann á að skapa lærdómsríkt og hvetjandi námsumhverfi innan leikskólans, fylgjast með og 

styðja við nám barnanna, spyrja spurninga og hvetja þau áfram í daglegu starfi þeirra innan 

leikskólans (Copley, 2010). 

Undir þetta er tekið í aðalnámskrá leikskóla (2011) en þar segir að hlutverk 

leikskólakennarans sé að skipuleggja námsumhverfi barnanna á þann hátt að það sé örvandi, 

öruggt og bjóði upp á fjölbreytta möguleika til þroska. Hann á einnig að sjá til þess að hvert 

barn sé metið af verðleikum og njóti leikskólaáranna til hins ítrasta. Mikilvægt er að hann 

örvi starfsgleði þeirra og á þann hátt efli hann frjóa hugsun barnanna.  

Leikskólakennarinn ætti að gera allt sem í hans valdi stendur í því að stuðla að 

stærðfræðilegum samskiptum barna á milli. Það er t.d. hægt að gera með því að gefa 

börnunum tækifæri til að vinna í fámennari hópum að ákveðnum verkefnum. Við þær 

aðstæður getur leikskólakennarinn stutt við börnin þar sem þau eru stödd hverju sinni ásamt 

því að stuðla að og hvetja þau til þess að eiga samskipti sín á milli sem og aðstoða hvert 

annað, t.d. með því að biðja eitt barnið um að sýna öðru barni hvernig það komst að 

ákveðinni niðurstöðu (Copley, 2010).  

Mikilvægt er að leikskólakennarinn geri sér grein fyrir því að leikurinn einn og sér tryggir 

ekki þróun stærðfræðihugmynda barnanna, þó leikurinn sé mikilvægur innan leikskólans og 

bjóði upp á mikla möguleika í námi barna. Því þarf leikskólakennarinn að fylgja því eftir sem 

börnin eru að gera hverju sinni, hafa augu og eyru opin og grípa það sem hægt er og vinna 

með það áfram. Hann þarf að greina við hvaða aðstæður hann er að auka við stærðfræðinám 

og þekkingu barnanna. Til þess að gera það þarf hann að spyrja spurninga sem þarfnast 

útskýringa, en á þann hátt með ýta undir að barnið þrói skilning sinn á stærðfræðilegum 

skilningi (NACEY, 2002).  

Rannsóknir hafa sýnt að börn byggja upp stærðfræðiþekkingu sína í gegnum margs 

konar reynslu. Því er nauðsynlegt að hafa í huga að börn þróa með sér skilning á mismunandi 

vegu, á mismunandi tímum, með mismunandi efni og á mismunandi hraða. Mikilvægt er því 

að leikskólakennarinn leiðrétti ekki misskilning barnanna um stærðfræði og stærðfræðilegar 

hugmyndir þeirra ef þær eru rangar heldur leyfi þeim að átta sig á þeim sjálf og þróa á þann 

hátt skilning sinn. Leikskólakennarinn þarf að gera sér grein fyrir því að leikskólabörn eru jafn 

ólík og þau eru mörg og því gefur það auga leið að þau fá ekki það sama út úr þeim 

verkefnum sem fyrir þau eru lögð innan leikskólans (Copley, 2010). 

Í Copley (2010) kemur fram að mikilvægt sé að leikskólakennarinn hlusti á hugmyndir 

barnanna, því þannig getur hann skapað námsumhverfi sem börnin hafa áhuga á og komið 

með efnivið sem hvetur börn til þess að nota og þróa með sér stærðfræðileg hugtök. Með 

virkri hlustun getur leikskólakennarinn einnig spurt spurninga og þannig hvatt börnin til að 

gera uppgötvanir út frá þeirra eigin spurningum. Leikskólakennarinn verður þó að gæta þess 

vel að leyfa börnunum að takast á við verkefnið sem liggur fyrir og vanmeta ekki þekkingu 

þeirra. Einnig má taka það fram að leikskólakennarinn verður að gæta þess að styðja börnin í 

því sem þau eru að gera og byggja ofan á þá þekkingu sem börnin hafa fyrir. Þegar það 

gengur vel þá öðlast börnin aukna þekkingu og skilning á efninu (Charlesworth og Lind, 

2007). 

Copley (2010) segir að leikskólakennarinn þurfi að vera meðvitaður um að börn læri af 

því að framkvæma, tala saman, fá viðbrögð, rökræða, skoða, rannsaka, hlusta og nota 

rökhugsun sína. Til að leikskólakennarinn geti stutt við stærðfræðinám barnanna þurfa 

börnin að vera virkir þátttakendur í ferlinu. Gott er að vinna með stærðfræðilegan efnivið, til 

að mynda tölustafi, aðgerðir, hugtakanotkun, rúmfræði og mælingar. Stærðfræði er t.d. 

hægt að kenna með því að notast við  fyrirfram ákveðin verkefni sem eru lögð fram fyrir 

börnin. Verkefni ætti að hanna út frá styrk og getu barna til að takast á við lausnamiðað nám, 

framfarir tengdar rökhugsun sem og í samskiptum barna á milli. Mikilvægt er að tengja 

stærðfræðilegar hugmyndir barna við fyrrnefnda flokka, því má með sanni segja að börnin 

læra með því að gera og takast á við viðfangsefnin. 

Jóhanna Einarsdóttir (2010) segir að gott sé ef kennarinn viti eitthvað um fyrri reynslu 

barnanna til að geta skapað námsumhverfi fyrir nýja reynslu sem börnin koma til með að 

læra af. Þegar kennarinn velur verkefni fyrir börnin ætti hann að velja þannig verkefni að þau 

víkki sjóndeildarhringinn og auki við reynsluheim þeirra. Eins þarf verkefnið að vekja áhuga 

þeirra, því með því gætu þau komið með nýjar hugmyndir hvað varðar verkefnið. Mikilvægt 

er þó að gæta þess að hafa verkefnið þannig skipulagt að það vaxi börnunum ekki í augum 

þannig að þeim fallist hendur og gefist upp þegar hefja á vinnuna við verkefni. 

Leikskólakennarinn þarf einnig að gera sér grein fyrir því að raunveruleg reynsla er að mótast 

við vinnu verkefnisins, þ.e. bæði af umhverfinu og af samskiptum manna á milli. 

2.4 Hvað þarf leikskólakennarinn að hafa í huga?  

Bryndís Garðarsdóttir, Guðbjörg Pálsdóttir og Hrafnhildur Eiðsdóttir (2013) segja að 

leikskólakennarinn verði að vera meðvitaður um hvaða orð og hugtök hann notar þegar hann 

er að styðja við stærðfræðinám leikskólabarna sem og þau hugtök stærðfræðinnar sem hann 

notar í daglegu starfi leikskólans. Eins þurfa þeir að vera meðvitaðir um mikilvægi 

stærðfræðinnar í leiknum og hvernig þeir vekja börnin til umhugsunar um stærðfræðina í 

gegnum þann leik sem leikið er í. Það má því segja að leikskólakennarinn þurfi að byrja á því 

að hugsa um sjálfan sig hvað varðar orðræðuna áður en hann hefst handa með börnunum. 

Gott er að leggja verkefnin fram sem þraut eða leik, þar sem börn eru yfirleitt mjög 

áhugasöm um að spreyta sig og til í að fara í leik. 

Copley (2010) nefnir nokkrar spurningar sem gott er fyrir kennarann að hafa í huga 

meðan hann vinnur með börnum til að efla hæfni í tjáningu og röksemdafærslu. Þær eiga 

ekki bara við þegar verið er að vinna með stærðfræðilegan efnivið eða hugtök, heldur í öllu 

daglegu starfi leikskólans. Spurningarnar sem um ræðir eru: 

 Hvernig veistu þetta? 

 Ertu alveg viss? 

 Hvers vegna heldur þú það? 

 Hvað getur þú fundið sem virkar eins og þetta? 

 Hvað myndi gerast ef? 

Það er mikilvægt að leggja áherslu á og þróa hæfileika barna í rökhugsun. Því verður 

leikskólakennarinn að hlusta á svör og rökstuðning barnanna varðandi það sem verið er að 

vinna með hverju sinni og ræða við þau um inntakið. 

Hún nefnir nokkrar spurningar sem hægt að spyrja leikskólabörn sem fær þau til að 

hugsa um stærðfræðilega eiginleika og þróa skilning sinn, en þær eru meðal annars: 

 Hvernig er þetta form líkt þessu formi? Hvernig er það ólíkt? 

 Hvar hefur þú séð svona form áður?  

 Getur þú fundið eitthvað form eins og þetta heima hjá þér? 

 Hvaða form getur þú búið til úr þessum formum? 

 Hefur þú fundið allar þær leiðir til að setja þessi form saman? Hvernig veistu það? 

 Getur þú búið til ferning, rétthyrning eða þríhyrning með pípuhreinsurum? 

Í Þróun hugmynda kennara um stærðfræðinám og leik eftir þær Bryndísi Garðarsdóttir, 

Guðbjörgu Pálsdóttir og Hrafnhildi Eiðsdóttir (2013) er minnst á að bestu námstækifærin fyrir 

leikskólakennararnir séu fólgin í því að þeir vinni saman, rannsaki og ígrundi með því að 

fylgjast með börnum í vinnu með stærðfræði. Því má segja að mikilvægt sé að 

leikskólakennararnir prófi þær hugmyndir sem þeir fá og eigi vísan stuðning við að vinna úr 

þeim upplýsingum sem þeir afla með því að fylgjast með börnunum vinna, t.d. með því að 

ígrunda og túlka það sem fram fer. 

 

Hér að framan hefur komið fram mikilvægi þess að byrja að styðja við stærðfræðinám 

barna strax á leikskólaaldri og hvað það er sem leikskólakennarar þurfa að vera meðvitaðir 

um í starfi sínu með börnum. Það er í meginatriðum það að þeir þurfa að hugsa vel um 

hvernig þeir tala við leikskólabörnin, það þarf að spyrja börnin spurninga og vinna úr 

spurningum, svörum og vangaveltum þeirra. Með því að gera það er verið að styðja við nám 

leikskólabarnanna. Eins þurfa þeir hafa í huga hvernig er hægt að skipuleggja 

námsumhverfið, þannig það sé öruggt, örvandi, áhugavert og gefi möguleika á því að glíma 

við fjölbreytileg stærðfærðiverkefni. 

3 Verkefni   

Í þessum kafla er að finna lýsingar á fjórum myndbandsupptökum þar sem unnið er með eitt 

ákveðið stærðfræðilegt viðfangsefni í hverju þeirra. Þar eru gefin dæmi um hvernig styðja má 

við stærðfræðinám barna á leikskólaaldri í skipulagðri verkefnavinnu. Viðfangsefnin sem 

tekin voru fyrir eru þessi: 

 Rökhugsun  

 Talnaskilningur  

 Hugtakaskilningur  

 Mælingar 

Myndbandsupptökur er að finna inni á vefsíðunni, en þær sýna dæmi um hvernig er hægt að 

leggja inn verkefni sem styðja við nám leikskólabarna.  

3.1 Rökhugsun  

Með flokkun er meðal annars átt við að greina í sundur ákveðna hluti eftir stærð, lögun, eða 

öðrum eiginleikum (NACEY, 2002). Flokkun viðfangsefna eftir einum eða fleiri eiginleikum 

ýtir undir rökhugsun sem er ein af grunnhugmyndum 

stærðfræðinnar. Til að styðja við getu barna til að flokka 

í sundur ákveðna hluti ættu kennarar að notast við 

efnivið sem auðvelt er að greina í sundur, t.d. 

mismunandi dýr sem hafa skýra afmarkandi eiginleika. 

Það gætu verið risaeðlur, hundar, froskar eða flugur. 

Börnum fer fram við flokkun og rökhugsun þeirra eykst 

þegar þau eru hvött áfram af leikskólakennurunum t.d. 

með spurningum eins og þessum,  

 er hægt að flokka þetta á annan hátt?  

 ef þeir væru allir rauðir, hvernig væri þá hægt að flokka þá? (Copley, 2010).  

Það styður við þróun rökhugsunar barna ef leikskólakennarar að nota orð eins og eða, 

þegar, ekki, af því að, einhver, aldrei og jafnvel. Eins ættu þeir að hvetja börnin til að 

Mynd 1: Leikið með leir 

rannsaka hugmyndir sínar til að komast að niðurstöðu um forhugmyndir þeirra varðandi þau 

mál sem þau langar að vita meira um. Leikskólakennarar ættu því að spyrja spurninga sem 

krefjast rannsókna og rökhugsunar. Það gætu verið spurningar eins og:  

 Ertu alveg viss? 

 Hvernig veistu?  

 Hvers vegna heldur þú það? 

 Hvað gæti gerst ef? 

 Hvað ef?   

Mikilvægt er fyrir leikskólakennara að hafa í huga 

að til að styðja við rökhugsun barna, þarf að hlusta hugmyndir þeirra og það sem þau hafa að 

segja um efnið (Copley, 2010). 

3.1.1 Um myndbandið 

Viðfangsefni verkefnisins var að vinna með leir og 

flokka þær kúlur sem þau búa til eftir stærð. Börnin 

fengu öll leir, í tveimur litum, til að hnoða og leika sér 

með. Þau fengu fyrirmæli um að búa til kúlur úr leirnum 

sem ættu að vera misstórar  og raða þeim í flokka eftir 

lit og stærð. Eftir það völdum við nokkrar kúlur í 

sameiningu og röðuðum þeim í stærðarröð, þ.e. frá 

minnstu kúlunni til þeirrar stærstu. Markmiðið með 

verkefninu var að fylgjast með hvernig börnin raða 

kúlum í stærðaröð. Eins hvernig börnum gengur að  bera saman stærð kúlnanna, hvort það 

er gert með því að snerta þær eða hvort þau láta það nægja að nota augun.  

Ígrundun um stundina 

Stundin gekk á heildina litið vel. Leir er alltaf vinsæll hjá börnum á þessum aldri og finnst 

þessum börnum sérstaklega gaman að leira. Ég tel að ég hafi fengið það út úr stundinni það 

sem ég vildi, ég sá að börnin nota augun til að bera saman stærðir hluti. Ég sá hvernig þeim 

gekk að raða kúlunum í stærðarröð og hvernig þau bera ákveðnar kúlur saman til að fá 

samanburð milli þeirra hvað varðar stærðina.  

 

Mynd 3: Velt fyrir sér í hvaða stærðarröð 

kúlurnar eiga að vera 

Mynd 2: Kúlurnar tilbúnar 

Þessi atriði voru höfundi ofarlega í huga eftir framkvæmd stundarinnar: 

o Ég hefði mátt bíða örlítið með að svara, þá hefðu þau hugsanlega hjálpast að við að 

finna lausnirnar. 

o Ég hefði mátt sitja annars staðar, ég skyggði á vinnu drengsins 

o Ég hefði getað stutt þau í því að ræða um verkefnið, á þann hátt að fá þau til að velta 

því fyrir sér hvaða kúla væri stærst og hvaða kúla væri minnst.  

o Ég hefði mátt láta þau þreifa á kúlunum og jafnvel halda á þeim, til að þau finndu 

muninn á kúlunum í lófunum. 

o Ég hefði mátt hafa ákveðnar spurningar meira í huga, t.d. hvernig veistu að þessi kúla 

er stærst? Ef ég hefði gert það þá er hugsanlegt að ég hefði fengið meiri samræður á 

milli barnanna. 

3.2 Talnaskilningur  

Silla Balzer Petersen og Arne Mogensen (2000a) segja að talnaskilningur sé mikilvægur 

þáttur í stærðfræðinámi. Í honum felst skilningur á tölum, leiðum til að tákna þær, sambandi 

talnanna, hve stórar þær eru og hvaða áhrif ólíkar aðgerðir hafa á þær. Mikilvægt er að börn 

fái fjölbreytt verkefni til að þróa talnaskilning sinn og byggja þannig upp hugmyndir sínar um 

tölur. Börn þurfa að styrkja skilning sinn á hugtakinu fjöldi, þróa þær aðferðir sem þau nota 

við að telja sem og þá grunnhugmynd að sex sé meira en 

fimm, af því að sex er á eftir fimm í talnaröðinni. Eins 

þurfa börn að notast við pörun við talningu og læra að 

tengja viðeigandi tölustaf við magn.  

Charlesworth og Lind (2007) segja að talnaskilningur 

geri börnum einnig kleift að skilja mikilvæg viðmið sem 

tengjast stærðfræði, t.d. hvernig tölustafirnir fimm og tíu 

eru og hvernig þær tölur tengjast. Talnaskilningur hjálpar börnum að meta magn og 

mælingar. Eins hjálpar talning börnum að skilja fjölda og að síðasta talan í talningunni er 

fjöldi þess sem talið er. Leikskólakennarinn verður að gæta þess að ýta ekki á barnið til að 

telja meira en það getur auðveldlega talið með árangri, þannig hvert barn verður að fá að 

læra að telja á sínum forsendum. 

Mynd 4: Tölustafir og fjöldi.  

Perlur settar á tölustafinn 

Fingur skipta miklu máli sem hjálpartækni fyrir börnin í því að leysa viðfangsefni sem 

tengjast talnaskilningi. Þeir eru notaðir til að telja, bera saman og að framkvæma einfaldar 

aðgerðir sem geta veitt börnum skilning til að skilja þau tengsl sem eru milli tölustafanna frá 

einum upp í tíu (Copley, 2010). 

3.2.1 Um myndbandið 

Myndbandið sýnir eitt dæmi um verkefni fyrir börn 

sem ýtir undir og örvar skilning barna á tölustöfum 

og fjölda hluta. Verkefnið er sett fram á þann hátt 

að tölustafir eru skráðir á blað, börnin lesa töluna á 

blaðinu og setja jafn margar perlur og talan segir til 

um. Markmiðið með verkefninu var að sjá hvort 

leikskólabörn tengja saman tölustafi og fjölda og 

hvernig það gengur hjá þeim.  

Ígrundun um stundina 

Eftir fyrirlögn verkefnisins voru nokkrir hlutir sem ég tel að hefði mátt útfæra á annan hátt í 

framkvæmdinni, en þeir eru. 

o Það hefði eflaust verið gott að vera með eitthvað sem hægt er að festa á blaðið í stað 

perlanna svo sem kennaratyggjó, þar sem perlurnar áttu það til að færast úr stað. 

o Það hefði verið gott að plasta verkefnablaðið  þar sem blað er viðkvæmt og má lítið 

koma við það án þess að það krumpist. 

o Það hefði verið hægt að vinna áfram með verkefnið, t.d. setja það upp á vegg og gera 

það sýnilegra fyrir öðrum börnum og kennurum. 

o Ég er ánægð með áhuga stelpnanna og hve fljótar þær voru að tileinka sér efnið. Þær 

voru mjög áhugasamar og voru mikið að spá í fjölda hluta eftir stundina.  

o Ég tel samt sem áður að ég hafi náð því fram sem ég vildi sjá. Ég sá að í þessu tilviki 

eru leikskólabörn örugg með að tengja saman tölustafi og fjölda. Í þau skipti sem þær 

báðu um aðstoð, þá var nóg að leiðbeina þeim af stað og þær voru fljótar að átta sig á 

því sem ég var að segja. Þær brugðust við spurningum mínum á þann hátt að velta 

fyrir sér því sem ég sagði og byrja svo að vinna. Þær í flestum tilfellum áttu ekki í 

neinum erfiðleikum með þetta.  

Mynd 5: Verkefni lokið 

o Í heildina litið er ég ánægð með stundina. Stelpurnar voru virkar í spilinu og höfðu 

gaman af. 

3.3 Hugtakaskilningur   

Með hugtakaskilningi er átt við að börn öðlist þekkingu á stærðfræðilegum hugtökum, t.d. 

formum. Það er ekki nóg að börnin þekki heiti ákveðinna forma, heldur þurfa þau að þekkja 

einkenni þeirra og geta rætt um þau og náð á þann hátt valdi á hugtökunum (Silla Balzer 

Petersen og Arne Mogensen, 2000b). Með hugtakinu form er vísað til einkenna þess forms 

sem um ræðir, t.d. fjórar hliðar forms (ferhyrningur, rétthyrningur, ferningur) og þrjár hliðar 

forms (þríhyrningur).  Í upphafi námsferlisins er æskilegt að skoða eiginleika formanna vel, 

því þekking barna eykst ekki á því að horfa á þau eða horfa á myndir af þeim. Þau læra mest 

á því að snerta þau, vinna með þau, teikna þau og búa til form á þann hátt sem þau vilja 

hverju sinni. Því er mikilvægt að hafa það í huga að nauðsynlegt er að gefa börnum eins mörg 

tækifæri til að vinna með formin á þeirra eigin forsendum eins og hægt er. Með þessum 

hætti geta börnin t.d. kynnt sér útlínur og eiginleika forms með því að nota fingurna  (Copley. 

2010). 

Copley (2010) segir að þrátt fyrir að reynslumiklir 

leikskólakennarar spyrji margra spurninga, þá 

yfirsjáist þeim oft að spyrja spurninga um 

staðbundinn skilning barna á formi og lögun hluta. 

Því er gott að hafa í huga að vekja þarf athygli 

barnanna á eiginleikum forma, t.d. með spurningum 

um þau. Mikilvægt er að fá börnin til að hugsa um 

stærðfræði á þennan hátt, því er gott að spyrja spurninga eitthvað á þessa leið: 

 Hvernig er þetta form líkt þessu formi? Hvernig er það ólíkt? 

 Hvar hefur þú séð svona form áður?  

 Getur þú fundið eitthvað form eins og þetta heima hjá þér? 

 Hvaða form getur þú búið til úr þessum formum? 

 Hefur þú fundið allar þær leiðir til að setja þessi form saman? Hvernig veistu það? 

 Getur þú búið til ferning, rétthyrning eða þríhyrning með pípu hreinsurum? 

Mynd 6: Þríhyrningur með þrjú horn og 

ferningur/ferhyrningur með fjögur horn 

3.3.1 Um myndbandið 

Viðfangsefni myndbandsins er tvíþætt að þessu sinni. Ætlunin er að sýna hvernig hægt er að 

tengja saman stærðfræðileg hugtök, þ.e. form og listsköpun. Í upphafi ræddum við um 

formin og hvað einkennir hvert form. Því næst byggðum við úr kaplakubbum, þríhyrning, 

ferning/ferhyrning og ræddum um hringinn. Næsta mál var að finna formin innan 

deildarinnar okkar. Eftir það fengu börnin bók til að teikna í formin þrjú, þ.e. hring, 

ferhyrning og þríhyrning. Meðan þau teiknuðu í bókina þá ræddum við aftur um formin. Lögð 

var áhersla á að börnin næðu valdi á hugtakinu form með því að vinna með þau í ákveðnu 

námsferli.   

Ígrundun um stundina 

Stundin gekk í heildina vel, ég var ánægð með þátttöku 

barnanna í henni og mér fannst ég ná til þeirra. Börnin 

voru glöð og jákvæð fyrir verkefninu og það er það sem 

skiptir máli að mínu mati, þ.e. að börnunum líði vel á 

meðan á vinnunni stendur. Ég tel mig hafa lagt áherslu 

á eiginleika formanna að þessu sinni en ekki nöfn 

þeirra. Börnunum fannst gaman að fá að leita að 

hlutunum og nutu sín í botn. Umræður spruttu á milli 

þeirra meðan þau voru að leita. Gaman er fá því að segja að þau voru allan daginn að tala um 

formin og hvernig þetta væri hringur eins og ljósið í loftinu og þetta væri með fjögur horn 

eins og blaðið á veggnum.  

Ég hefði aftur móti mátt gefa þeim rýmri tíma til að svara og ræða sín á milli og jafnvel 

hefði verið sniðugt að virkja þau í að hjálpast að á meðan við vorum að vinna með 

kaplakubbana sem notast var við í verkefninu. Eins hefði ég mátt vera meðvitaðri um 

spurningarnar sem sáust hér að framan, t.d. hefur þú séð svona form heima hjá þér og hvað 

er líkt/ólíkt með þessum formum.  

3.4 Mælingar   

Mælingar eru eitthvað sem börn upplifa á hverjum degi. Börnin reyna að átta sig á samhengi 

þeirra og um leið þeim heimi sem mælingar eru í. Það verður að gæta þess að hafa alltaf í 

huga að börn geta þróað skilning sinn á eiginleikum efna, með því að snerta og bera saman 

Mynd 7: Þríhyrningur - þrjú horn 



21 
 
 

hluti. Þau geta ákvarðað í hvoru ílátinu er meira með 

því að horfa á hlutinn og fundið út hvor hluturinn er 

þyngri með því að halda á þeim (Copley, 2010). 

Mælingar eru samanburður á t.d. magni, fjölda, 

stærð, aldri, hæð og ýmissa hluta í námsumhverfinu. 

Því má segja að börn séu stanslaust að stunda 

mælingar þegar þau eru að ræða við og bera sig 

saman vini sína. Börn eru t.d. oft á tíðum að bera 

saman aldur sinn við aldur vina sinna. Börnin eru því 

fjögurra ára og viðurkennt er að það að vera fjögurra 

og hálfs er hærri aldur en bara fjögurra ára. Börnin gera 

sér því grein fyrir því að sá sem er fjögurra og hálfs er 

eldri en sá sem er bara fjögurra. Fullorða fólkið aftur á 

móti lítur gjarnan svo á að mælingar byggist á 

formúlum, reglustikum og mæliglösum en raunin er 

heldur betur önnur. Því má segja að börnin séu að auka 

við þekkingu sína á rúmmáli og mælingum dags daglega 

á áreynslulausan hátt (Copley, 2000).  

Hlutverk leikskólakennarans í námsferli eins og þessu er að hjálpa börnunum að kynnast 

hugtökum og hjálpa þeim að dýpka skilning sinn á þeim og  nota þau á réttan hátt. Hugtökin 

sem eiga við eru t.d stærri en, minni en, langur, stuttur, breiður og djúpur o.s.frv. 

Leikskólakennarinn verður þó að gæta þess að vanmeta ekki þekkingu barna og leyfa þeim 

að takast á við verkefnið en jafnframt ætti hann að skapa tækifæri fyrir nemendur fyrir 

fjölbreytta reynslu, nota sérstakan mælingaorðaforða 

sem kallar á samburð sem hjálpar börnunum að skoða 

og velta fyrir sér skilningi sínum á mælingum (Copley, 

2010). 

3.4.1 Um myndbandið 

Viðfangsefni verkefnisins að þessu sinni er að sýna fram 

á hvernig hægt er að vinna með börnum með 

Mynd 8: Hér má sjá hvar stúlkan mælir 

breidd glassins með höndunum 

Mynd 9: Glösum hefur verið raðað í röð. Í 

hvaða glasi er mest magn af vatni? 

Mynd 10: Mikilvægt er að hafa í huga að börnin 

vilja vera taka þátt. Hér má sjá eina taka þátt af 

áhuga. 

stærðfræðihugtök sem tengjast mælingum. Þar má nefna hugtökin, stærri, minni. breiðari og 

dýpri. Markmið verkefnisins var m.a. að skoða rúmmál og var það gert með því að nota vatn 

og glös. Börnin áttu m.a. að raða glösum í stærðarröð og finna út í hvaða glas færi mest af 

vatni. Þessu veltu börnin fyrir sér á nokkra vegu, t.d. með því að raða glösunum í röð sem 

þau töldu stærðarröð miðað við það sem þau sáu og fundu, hvaða glas væri breiðast og 

hvaða glös færu ofan í hvert annað. 

Ígrundun um stundina  

Eftir að hafa unnið verkefni um mælingar með barnahópnum voru nokkur atriði sem komu 

upp í huga mér varðandi hvernig fyrirlögn verkefnisins. Þessi atriði voru mér ofarlega í huga. 

o Það hefði verið gott að vera með mismunandi lituð glös eða að merkja þau á einhvern 

hátt til að gera það sýnilegra fyrir barnahópinn og mér úr hvaða glasi fór ofan í hvaða 

glas.  

o Ég hefði mátt passa hvar ég lagði hlutina frá mér. 

o Ég hefði mátt leyfa stelpunum að sjá alfarið um um hellingarnar milli glasa þrátt fyrir 

að eiga það á hættu að allt fari út um allt.  

o Ég er mjög ánægð með hvað stelpurnar voru áhugasamar og jákvæðar í garð 

verkefnisins. Þær tóku fullan þátt og höfðu virkilega gaman af, það sá ég með 

svipbrigðum þeirra og jákvæðu viðmóti meðan á verkefninu stóð. 

o Eftir stundina geri ég mér betur grein fyrir því hvernig leikskólabörn á þessum aldri 

hugsa um rúmmál en það er á þá leið að áhugi þeirra er ofar öllu og að samanburður 

á efniviðnum skiptir máli. 

o Eftir á að hyggja tel ég að hefði verið góð hugmynd að vinna með verkefnið áfram, 

t.d. á þann hátt að leyfa þeim að fá þennan sama efnivið til að leika með. Gaman 

hefði verið að sjá hvernig þær myndu útfæra leikinn. Hvort hópurinn myndi fara vinna 

á sama hátt og við gerðum saman, eða hvort leikurinn myndi fara að snúast um 

vatnssull.   

4 Hugmyndabanki að stærðfræðiverkefnum fyrir 

leikskólakennara 

Copley (2010) er með nokkrar hugmyndir að verkefnum fyrir leikskólabörn. Þau eru t.d.  

 Að búa til formin með bandi, þar sem hendur barnanna eru notaðar sem 

hornpunktur. 

o Í þessu verkefni eru börnin að vinna saman að því að finna réttu lausnirnar 

ásamt því að vera þátttakendur í verkefninu.  

 Að teikna formin eftir minni 

o Í þessu verkefni er börnunum sýnd lauslega nokkur form. Meðan börnin 

teikna formin eftir minni, hvetur kennarinn þau til umræðna um þau.  

 Að finna hringi og rétthyrninga í umhverfinu.  

o Í þessu verkefni finna börnin t.d. alla hringi og rétthyrninga í umhverfinu. 

Þegar þau hafa fundið hring setja þau límmiða á hann. Áður en þau setja 

límmiðann á hringinn fylgja þau honum með fingrinum og segja „hringur“. Það 

er gert eins með rétthyrningana, nema í það skiptið segja þau „hlið - stopp - 

beygja - stopp - beygja - hlið - stopp - beygja - hlið - stopp“ 

 Skapað með formum 

o Í þessu verkefni klippa börnin út hringi, þríhyrninga og rétthyrninga í talsverðu 

magni í ýmsum stærðum. Gaman gæti verið að hafa pappírinn í nokkrum 

litum líka. Úr formunum sem þau klippa búa börnin til myndir á blað, með því 

að líma formin niður. Útkoman getur verið bíll, dýr, sól, blóm, hús eða það 

sem börnunum dettur í hug.  

 Leyndarmálakassinn 

o Í þessu verkefni á leikskólakennarinn eða barnið að fela form í ákveðnum 

kassa. Barnið eða leikskólakennarinn gefur vísbendingar og hinn aðilinn á að 

reyna að giska á hvað falda formið er.  

 Sykurmolaverkefnið 

o Í þessu verkefni fá börnin fimm sykurmola í hendurnar og eiga að byggja 

mismunandi byggingar úr þessum molum. Sykurmolarnir í hverri byggingu 

fyrir sig verða þó a snerta hvern annan á einhverri hliðinni. Það eru 29 

möguleikar til að byggja á þennan hátt.  

 Blað með formum 

o klippa út og búa til eitthvað úr þeim formum sem eru á blaðinu. Hér er að 

finna pdf skjöl með nokkrum formum á. Það má gjarnan lita þau, svo þarf að 

klippa þau út. Að lokum þarf að hvetja börnin til að raða þeim þannig að úr 

verði hús hús og kall. 

5 Tenglar á smáforrit og heimasíður tengd stærðfræði 

Vefsíður 

 http://paxel123.com/  

o Paxel123 - Stærðfræðivefur fyrir leikskólabörn -  Flottur vefur þar sem hægt er 

að finna góða stærðfræðileiki og stærðfræðitengt efni 

 http://astaegils.is/ 

o Einingakubbar - Góður vefur þar sem fjallað er um Einingakubba (unit blocks) 

og hvernig hægt er að nýta þá í starfi leikskólans 

 http://www.kidsmathgamesonline.com/ 

o Kids Math Games - Námsleikir - Mjög flottur stærðfræðivefur fyrir börn, Mjög 

vel skipulagður. Finnur ýmislegt stærðfræðitengt þarna inni 

 http://www.primarygames.com/math.php 

o Math Games - Námsleikir - Flottur stærðfræðivefur þar sem efnið er flokkað 

fyrir börn frá leikskólaaldri og allt að miðstigi grunnskólans  

 http://www.funbrain.com/ 

o Funbrain - Námsleikir - Samansafn af ýmsum námsleikjum, ágætt að athuga 

sérstaklega stærðfræðisvæðið 

 http://vefir.nams.is/lettstae/index.htm 

o Tölustafirnir - Námsgagnastofnun - Leikur um tölustafinu frá einum og upp í 

tíu 

iPad 

 https://itunes.apple.com/is/app/id568030064 

o Connect the Dots  - Leikur þar sem börn tengja saman tölustafi og bókstafi í 

réttri röð og búa til skemmtilegar dýramyndir 

 

http://paxel123.com/
http://astaegils.is/
http://www.kidsmathgamesonline.com/
http://www.primarygames.com/math.php
http://www.funbrain.com/
http://vefir.nams.is/lettstae/index.htm
https://itunes.apple.com/is/app/id568030064

 https://itunes.apple.com/is/app/id419514216 

o iTouchiLearn Numbers  - Gott app þar sem börn læra að þekkja tölur og læra 

að framkvæma einfaldar reikniaðgerðir 

 https://itunes.apple.com/us/app/shapes-toddler-preschool/id303153532?mt=8 

o Shapes Toddler Preschool - Skemmtilegt app þar sem börn vinna með formin 

í gegnum mismunandi leiki 

 https://itunes.apple.com/us/app/busy-shapes/id722784048?mt=8 

o Busy Shapes - Gamli góði leikurinn þar sem formum er raðað í rétt hólf 

 https://itunes.apple.com/us/app/tinyhands-sorting-1-teach/id599965478?mt=8 

o TinyHands Sorting 1 - App þar sem börnin æfa sig í að flokka á allan 

mögulegan hátt 

 https://itunes.apple.com/us/app/toddler-puzzle-shapes/id353648395?mt=8 

o Toddler Puzzle Shapes - PússlApp á hinum ýmsu tungumálum 

 https://itunes.apple.com/us/app/learn-shapes!/id484122137?mt=8 

o Learn Shapes - Hér læra börn um formin á kerfisbundinn hátt, þar sem þau 

eiga að snerta, flokka og leika sér með þau 

Android 

 https://play.google.com/store/apps/details?id=com.sinyee.babybus.number 

o My Numbers - Skemmtilegt app þar sem börn vinna með tölur og magn 

 https://play.google.com/store/apps/details?id=air.com.spinlight.tallytots&hl=en 

o TallyTots Counting - App þar sem börn geta lært um tölur og að telja í gegnum 

talnaleiki, samstæðuspil og pússl 

 

 

 

 

 

https://itunes.apple.com/is/app/id419514216
https://itunes.apple.com/us/app/shapes-toddler-preschool/id303153532?mt=8
https://itunes.apple.com/us/app/tinyhands-sorting-1-teach/id599965478?mt=8
https://itunes.apple.com/us/app/toddler-puzzle-shapes/id353648395?mt=8
https://itunes.apple.com/us/app/learn-shapes!/id484122137?mt=8
https://play.google.com/store/apps/details?id=com.sinyee.babybus.number
https://play.google.com/store/apps/details?id=air.com.spinlight.tallytots&hl=en

7 Lokaorð 

Hér að framan hefur verið stiklað á stóru varðandi stærðfræðinám leikskólabarna og gefin 

voru dæmi um hvernig hægt er að styðja við nám þeirra innan leikskólans. Börnin eru ólík og 

byggja upp nýja þekkingu á mismunandi vegu. Ef börn fá krefjandi verkefni eins og ég lagði 

fyrir þau, þá njóta þau sín og í flestum tilvikum horfa þau eftir reynslu sína öðrum augum á 

sömu aðstæður. Eins og ég tók eftir í verkefnavinnuna okkar, fóru börnin að nota þann 

efnivið sem var í boði á annan hátt. Þau fóru t.d. að bera saman stærð hlutanna sem þau 

bjuggu til meðan þau voru að leira. Eins tók ég eftir að þau horfðu eftir formunum í 

leikskólaumhverfinu eftir að við unnum saman verkefnið um formin. Ég hefði viljað vinna 

meira með börnunum út frá verkefnunum en það gekk því miður ekki upp núna. Eins hefði 

verið gaman að fylgjast með þeim í leik í kjölfar verkefnanna og sjá hvort m.a. 

mælingaverkefnið hefði breytt hugsun þeirra varðandi vatn í glösum á einhvern hátt. Einnig 

var gefin innsýn í hlutvert leikskólakennarans og kom í ljós að hann þarf að vera meðvitaður 

um hlutverk sitt í námi leikskólabarna og hvernig best er fyrir hann að standa að því. Ég get 

alveg sagt það með góðri samvisku að ég lít á mitt hlutverk sem leikskólakennari öðrum 

augum en ég gerði áður en vinna við lokaverkefni mitt hófst. Á þann hátt að ég geri mér 

betur grein fyrir því hversu mikilvæg stærðfræðin er, á hve fjölbreyttan hátt er hægt að 

styðja við stærðfræðinám leikskólabarna og hvert hlutverk mitt er innan leikskólans.  

Viðauki 1: Tölustafir og fjöldi hluta 

Viðauki 2: Formin 

Viðauki 3: Form til að klippa út og líma saman 

Viðauki 4: Tölustafir 

